
Guardian zigortu dute, langile bat amiantotik ez babesteagatik 

Iaz hil zen beharginaren sendiari kalte-ordaina pagatu beharko dio 

Irune lasa - DONOSTIA 

«Duela urte eta hiru hilabete», gogoratzen du semeak. Iazko uztailaren 22an hil zen Miguel Macias Guardianeko langile ohia asbestosiarengatik. Erretiratu eta lauzpabost urtera, biriketako odol jarioa izan zuenean diagnostikatu zioten gaixotasuna, lan gaixotasuna. Orain, ekainean egindako auziaren ondoren, Gasteizko Gizarte Auzitegi batek berretsi egin du egitatea, «Macias jaunaren heriotzaren eragileak lanean ari zela hartutako asbestosiaren kalteak» izan zirela. Epaiak Laudioko Guardian enpresa zigortu egin du Miguel Maciasen sendiari indemnizazio bat ordaintzera, «enpresak ez zielako langileei babes maskararik eskaini eta ez zuelako bete azterketa medikuak egiteko betebeharra». Epaiaren arabera, «agerikoa zen enpresaren jarduerak beiragintza asbestosia eragiteko arriskua zuela». 

«Oso minduta gaude enpresarekin. Ez du gurekin hitz egin ezertarako, ez doluminik emateko, ez euren ardura aitortzeko, ezta aitzakia bat emateko ere», azaldu zuen atzo Jesus Macias, hildakoaren semeak. Auzibideaz gain, ezintasun sariak jaso ahal izateko prozesu luzea ere nozitu du Macias sendiak, ezintasun maila igotzen joateko. Miguel Maciasek 2003ko apirilean eskatu zion Gizarte Segurantzari «erabateko baliaezintasuna» aitortzeko. Hiru hilabetetan ez zuten erantzunik jaso; «eta aita hil zenean, heriotza zela eta eskaera eten egiten zela gutuna jaso genuen. Bitxia, ezta? Haserre, erreklamatu egin genuen eta hiru hilabeteko baliaezintasuna eman ziguten. Azkenean, hori da atera dugun ondorioa, inork ez dizu ezer ematen erreklamatzen ez baduzu», azaldu zuen Jesus Maciasek. «Guardianek duela gutxi egin du kanpaina egin behar dituen milioika euroko inbertsioen berri emanez, eta gero, oso merkeak ziren langileentzako babes neurrietan ez dute ezer gastatu. Eta erreklamatzen ez baduzu ez dizute aitortuko».Epaiak beste kasu batzuetarako aurrekari izateko balio izatea espero du Maciasek, badago eta asbestosia duten Guardianeko langileen zerrenda bat. Osalan jarraipen bat egiten ari da gai honetan, beharginei azterketa medikuak egiten. 
